
Ágrip (útdráttur) 

 

Þetta lokaverkefni er greinargerð um leiklist í grunnskólakennslu með kynningu á því helsta í 

kennsluefni sem til er á íslensku fyrir kennara og er því einnig ætlað að vera hugmyndabanki 

fyrir þá sem vilja kynna sér og prófa leiklist í kennslu. Einnig er eitt af markmiðum þessa 

lokaverkefnis að reyna að sýna fram á hversu vel kennsla og leiklist eiga saman og koma með 

hugmyndir að kennsluaðferðum og kennsluhugmyndum. Eitt af því mikilvægasta sem kennari 

getur lagt áherslu á í sínu starfi er fjölbreytni í kennslu og að reyna að ná til allra nemenda 

grunnskólans óháð því hvar þeir eru staddir námslega. Skólasamfélag nútímans kallar á sífellt 

meiri fjölbreytni, einstaklingsmiðað nám og skólaumhverfi án aðgreiningar vegna þess hve 

nemendahópurinn er fjölbreyttur. Þar gætu kennsluaðferðir leiklistar komið að góðum notum 

þar sem þær eru fjölbreyttar og reyna á mismunandi hæfni nemenda.  

Almennri menntun er ætlað að stuðla að aukinni hæfni einstaklings til að takast á við 

áskoranir daglegs lífs og miðar einnig að því að efla skilning einstaklings á eiginleikum sínum 

og hæfileikum og þar með hæfni til að leysa hlutverk sín í flóknu samfélagi. Almenn menntun 

er því hvort tveggja í senn einstaklingsmiðuð og samfélagsleg (Mennta- og 

menningarmálaráðuneytið, 2011:13). 

Leiklist er þverfagleg grein og getur hentað vel til að samþætta með öðrum greinum 

eins og t.d. íslensku, bókmenntum og sögu. Með kennsluaðferðum leiklistar fá nemendur að 

upplifa hluti og læra um sjálfa sig og samfélagið með því að setja sig í spor annarra í ýmsum 

aðstæðum, kanna eigin skoðanir og tilfinningar og læra að bera ábyrgð á ákvörðunum sínum. 

Formáli 

Í nýrri Aðalnámskrá grunnskóla 2011 kemur fram að sex grunnþættir menntunar séu læsi, 

sjálfbærni, heilbrigði og velferð, lýðræði og mannréttindi, jafnrétti og sköpun. Sköpun er 

nauðsynlegur þáttur í allri menntun og segja má að hún nái þannig til allra annarra grunnþátta 

þar sem hægt er að nota sköpun við flestöll verkefni. Sköpun er mikilvægur þáttur í öllu námi 

og starfi, ekki einungis í listmenntun. Leiklist getur verið gagnleg í flestum námsgreinum á 

einn eða annan hátt, nemendur lifa sig inn í ímyndaðar aðstæður, setja sig í spor persóna og 

skoða mannlega eiginleika og samskipti á meðan þeir æfast í að mynda sér eigin skoðanir og 

taka ákvarðanir út frá hlutverki sínu (Ása Helga Ragnarsdóttir, Rannveig Björk Þorkelsdóttir, 

2012:3).  

Ég vil nota tækifærið og þakka Unnari, eiginmanni mínum, fyrir ást og umhyggju á 

meðan á vinnu við lokaverkefnið stóð og dætrum mínum dásamlegu þeim Elísabetu, Ísabellu 

Karítas og Amelíu Írisi fyrir mömmukossa, andagift og innblástur. Hlýja þeirra veitir mér 

styrk til að leggja mitt að mörkum í að útbúa skapandi og skemmtilegt skólaumhverfi. 

Ofurkennarinn systir mín, Íris Rut Agnarsdóttir, fær einnig þakkir fyrir yfirlestur og góðar 

ábendingar. Síðast en ekki síst færi ég þakkir Ásu Helgu Ragnarsdóttur fyrir ómetanlega 

handleiðslu, yfirferð og aðstoð við gerð þessa verkefnis. 

 Þetta lokaverkefni er samið af mér undirritaðri. Ég hef kynnt mér siðareglur Háskóla 

Íslands (2003, 7. nóvember, http://www.hi.is/is/skolinn/sidareglur) og fylgt þeim samkvæmt 

bestu vitund. Ég vísa til alls efnis sem ég hef sótt til annarra eða fyrri eigin verka, hvort sem 

um er að ræða ábendingar, myndir, efni eða orðalag. Ég þakka öllum sem lagt hafa mér lið 

með einum eða öðrum hætti en ber sjálf ábyrgð á því sem missagt kann að vera.  

Þetta staðfesti ég með undirskrift minni. 

 

Reykjavík, ____.__________________ 20__ 

 

_________________________________ _________________________________ 

1. Inngangur 

„Listin hefst þar sem þekking þín þrýtur“. 

Leiklist hefur í gegnum árin fléttast inn í íslenskt skólastarf. Oft hefur áhersla verið lögð á 

leiksýningar á helgidögum eða skólaskemmtunum. Minni áhersla hefur verið lögð á að kenna 

önnur fög með aðferðum leiklistar. Með leiklist í tengslum við námsefni hefur verið sýnt fram 

á að nemendur þjálfast í samstarfshæfni með öðrum, þeir læra að taka tillit til skoðana annarra 

og læra þannig umburðarlyndi. Þeir læra framkomu, raddbeitingu, að koma frá sér 

tilfinningum eða skoðunum, að nota ímyndunaraflið og sköpunargleði til efla frumleika í eigin 

námi. Með leiklist og leikrænni tjáningu fá kennarar og nemendur oft önnur sjónarhorn á 

samfélagið og umheiminn. Þeir öðlast verkfæri til að tjá og skýra mál sitt með innlifun og 

næmni auk þess sem þeir kynnast áhugaverðum og nýstárlegum leiðum til að læra eitthvað 

nýtt. Börn búa flest yfir hæfni til að leika sér, setja sig í spor annarra og lifa sig inn í 

ímyndaðar aðstæður. Þau koma inn í skólasamfélagið með þessa sérstöku hæfni sem 

mikilvægt er að geta viðhaldið og notað sem kennslufræðilegt afl (Anna Jeppesen, Ása Helga 

Ragnarsdóttir, 2004:8).  

Það má segja sem svo að hugur sex ára skólabarns sé eins og óskrifað blað við upphaf 

skólagöngu og mikilvægt er að kennarar hjálpi nemendum að fylla út þetta blað ekki bara með 

upplýsingum, staðreyndum og vitneskju, heldur einnig upplifunum, tilfinningum og tjáningu. 

Nemendur sem hófu grunnskólanám í haust fara á eftirlaun í kringum árið 2070. Hver veit 

hvernig heimurinn verður þá? Hvaða færni og hæfni einstaklings verður mikilvæg í 

framtíðarsamfélaginu? Hvaða störf eiga þessir einstaklingar eftir að vinna? Í veröld framtíðar 

eiga líklega flestir eftir að búa við ákveðið landamæraleysi og sést sú þróun jafnvel nú þegar í 

samfélagi dagsins í dag þar sem margt spilar inn í eins og t.d. tækniþróun og þróun í 

samgöngum. Heimurinn virðist sífellt vera að minnka. Í landamæralausu samfélagi á 

einstaklingsfrelsi og tjáning líklega eftir að verða ein af  mikilvægustu eignum hvers 

einstaklings. Eitt af veigamestu atriðunum í leiklist og annarri sköpun er sjálfsskoðun, slökun 

og jafnvel hugleiðsla. Þetta eru atriði sem líklegast verða meira og meira virði að ná tökum á 

og nýta í sífellt breytilegum heimi.  

Það er markmið mitt með þessu verkefni að vekja áhuga grunnskólakennara á að prófa 

kennsluaðferðir leiklistar í kennslu og sýna fram á að til er töluvert af góðu kennsluefni sem 

hefur verið þróað og prófað í kennslu í íslenskum grunnskólum. Aðferðir leiklistar hafa ekki 

verið lengi notaðar í íslenskum skólum en ýmislegt sýnir að aðferðirnar henti mjög vel í 

grunnskólakennslu þar sem þær bjóði upp á fjölbreytileika og geti komið nemendum vel í 

námi sínu. Það má nefna rannsókn sem gerð var af Ásu Helgu Ragnarsdóttur og Rannveigu 

Þorkelsdóttur sem nefnist SNÍGL (Skapandi nám í gegnum leiklist). Aðalmarkmið 

rannsóknarinnar var að skoða leiklist sem kennsluaðferð og athuga hvort kennsluaðferðir 

leiklistar hafi áhrif á nám barna. Niðurstöður rannsóknarinnar sýndu m.a. fram á að 

kennsluaðferðir leiklistar virðast henta einkar vel í einstaklingsmiðuðu námi vegna þess að 

kennslan fer fram í samræmi við mismunandi stöðu nemenda, áhuga þeirra og námsstíl. 

Einnig festa kennsluaðferðirnar námsefnið vel í huga nemenda og aukinn skilningur á 

námsefninu næst með því að leika efnið. Nemendur sem tóku þátt í rannsókn SNÍGL töluðu 

um að þeir hafi upplifað efnið á annan og áhrifameiri hátt með því að setja sig í spor annarra. 

Flestum nemendum fannst leiklist skemmtileg. Þeir báðu um að fá að nota aðferðir leiklistar 

oftar og þannig kafa dýpra í námsefnið. Þeir kennarar sem tóku þátt í rannsókninni voru 

sammála um að leiklist innihéldi fjölbreyttari kennsluaðferðir. Þeir bentu á að nám fari fram 

þegar aðferðir leiklistar eru notaðar vegna þess að nemendur eru að „lifa sig inn í“ námsefnið í 

gegnum ólíkar kennsluaðferðir. Leiklist leiði oft til skemmtilegra umræðna, nemendur nái að 

hristast betur saman, beri virðingu hver fyrir öðrum og geta unnið með hverjum sem er (sótt á 

vefinn 5. nóvember 2012: http://skrif.hi.is/starfshaettir/skilgreiningar-a-hugtokum/). 

Íslendingar eru mikil sagnaþjóð. Við eigum hafsjó af efni og hugmyndum sem hægt er 

að nýta í kennslu með leiklist og sköpun. Menningar- og bókaarfur okkar Íslendinga getur 

orðið áþreifanlegri, eftirminnilegri og skilið meira eftir sig hjá nemendum sem fá að upplifa 

þennan sagnaheim á lifandi hátt í gegnum leiki, leiklist og sköpun. Í Aðalnámskrá grunnskóla 

kemur m.a. fram að almenn menntun byggist á fjölbreyttu námi á meginsviðum menningar 

okkar, umhverfis og samfélags (Mennta- og menningarmálaráðuneytið, 2011:13).  

Í sögum og bókum er mikill efniviður sem hægt væri að nota í kennslu, sögur af 

sjómönnum, víkingum, tröllum, höfðingjum, draugum og þannig mætti lengi telja. Kennslu í 

grunnskóla er ætlað að tengja nemendur við samfélag sitt, forsögu og framtíð. Með 

kennsluaðferðum leiklistar fá nemendur að upplifa efni og persónur á annan og dýpri hátt með 

því að setja sig í hlutverk.  

2. Helstu kennslubækur um leiklist í kennslu 

Nokkrar kennslubækur hafa verið gefnar út um leiklist sem kennsluaðferð á síðustu árum. Í 

þeim er fjallað um leiklist sem kennslutæki er stuðlar að sjálfstæði nemenda.  Nefnt er að 

kennsluaðferðir leiklistar geti markvisst unnið að því að efla ábyrgðarkennd, frumkvæði, 

sjálfstæði og umburðarlyndi nemenda auk þess að geta gefið þeim tækifæri til að afla sér 

þekkingar sem ýtir undir frumlega hugsun og sjálfstæð vinnubrögð. 

 Helstu bækur um leiklist í kennslu heita Mál og túlkun, handbók kennara eftir Önnu 

Jeppesen, útg. 1994. Önnur heitir Leiklist í kennslu eftir Önnu Jeppesen og Ásu Helgu 

Ragnarsdóttur, útg. 2004 og sú þriðja heitir Hagnýt leiklist, handbók kennara eftir Ásu Helgu 

Ragnarsdóttur og Rannveigu Björk Þorkelsdóttur, útg. 2012. Hér skal stuttlega komið inn á 

efni bókanna, kennsluaðferðir þeirra og hugmyndir að notkun leiklistar í kennslu. 

 

2.1 Mál og túlkun, handbók kennara. 

Anna Jeppesen gaf árið 1994 út bókina Mál og túlkun, handbók kennara  og byggir höfundur 

þar á reynslu sinni úr grunnskólastarfi, auk þess styður hún mál sitt með kenningum og 

hugmyndum virtra fræðimanna á því sviði. Mikið hefur verið rætt um nauðsyn þess að efla 

framsagnar- og tjáningarkennslu í íslenskum skólum. Anna kemur í bók sinni með gagnlegar 

ábendingar og hugmyndir að framsagnarkennslu sem hún tengir við kennsluaðferðir leiklistar.    

(Anna Jeppesen.1994:5).  

 Í upphafi bókar fer Anna nokkrum orðum um sögu og þróun leikrænnar tjáningar í 

nágrannalöndum okkar síðustu áratugina en sú þróun sem átti sér stað á þeim tíma sem bókin 

var skrifuð beindist að því að leita leiða til að fá almenna kennara til að sinna þessum þætti í 

yngri bekkjum, en sérfræðingar komi til aðstoðar í eldri bekkjum. Í Aðalnámskrá grunnskóla 

1999 og árið 2007 er leiklist sett fram sem ein af fimm listgreinumskóla en henni er ekki 

ætlaður sess í stundaskrá heldur er hún einungis valgrein fyrir eldri bekkina. Jákvætt skref var 

stigið í framfaraátt í Aðalnámskrá grunnskóla 2011 þar sem leiklist stendur sem sjálfstæð 

námsgrein, þó hefur sú námskrá ekki enn verið gefin út heldur einungis almenni hluti hennar. 

 Helstu kennsluaðferðir sem Anna fjallar um í bókinni eru t.d. spuni, hlutverkaleikur, 

kennari í hlutverki og nemendur gerðir að sérfræðingum. Hér verða þessar aðferðir útskýrðar 

nánar. 

2.1.1 Spuni sem kennsluaðferð í leiklist 

Reynslan hefur sýnt að auðvelt er að nota spuna til að efla tjáningar- og málhæfni nemenda. 

Nemendur þurfa að leita í sinn eigin orðaforða, bæta við sig nýjum orðum og orðatiltækjum 

og æfa talað mál með samnemendum sínum. Með spuna er einnig stefnt að því að auðga 

reynslu nemenda og þroska tilfinningalíf þeirra. Það er auðveldara en margur heldur að hafa 

stjórn á spuna ef þess er gætt að fara nógu hægt af stað. Margir kennarar nota spuna með yngri 

nemendum sínum eins og t.d. þegar farið er í búðarleik eða peningaleik í stærðfræði eða 

spunnið út frá sögulestri í íslensku. Óteljandi möguleikar eru á spuna út frá markmiðum og 

viðfangsefnum námskrár, t.d. í íslensku og samfélagsfræði en einnig má sækja efni í daglegt 

líf nemenda og tengja það námsgreinum. 

Spuni er sá verknaður að semja lag, texta eða dans um leið og flutt er. Spuni er 

eitthvað sem gerist hér og nú, þátttakendur setja sig í spor annarra, öðlast tilfinningalega 

reynslu. Í spuna er alltaf nútíð þótt fengist sé við atburði sem gerðust fyrir löngu eða í 

framtíðinni. Forsendur spuna eru akki margbrotnar, til hans þarf aðeins aðstæður, atburðarás 

og persónur. Í spuna skiptir fjöldi þátttakenda ekki máli, það geta verið tveir einstaklingar eða 

heill bekkur. Oft getur verið hentugt fyrir kennara að koma sér upp vinnuramma þegar á að 

nota spuna. Til dæmis hvaða aðstæður eru fyrir hendi, hvar á spuninn að gerast? Gott er að 

hafa ramma, svokallaða umgjörð og hugmyndir að atburðarás. Það þarf einnig að huga að 

hlutverkum þátttakenda, hverjir eru hvað. Dæmi um kennslu gæti verið t.d. að nota daglegt líf 

nemenda, spinna atriði þar sem allir leika fjölskyldumeðlimi sömu fjölskyldu við matarborðið. 

Ef til vill eldaði pabbinn á heimilinu ekki bragðgóðan mat. Enginn vill segja neitt til að særa 

ekki kokkinn. Spuninn gengur svo út á að nemendur ákveði saman einhvers konar spunaatriði 

og sýni öðrum. Umræður fylgja síðan í kjölfarið og þar er hægt að ræða um svona atburði sem 

gætu auðveldlega gerst, viðbrögð nemenda o.s.frv.  

Önnur dæmi sem Anna tekur um leiklist í kennslu er að tenja spunann námsefni hverju 

sinni eins og t.d. vígaferlum í Íslendingasögum, svik Júdasar við Jesú, Gretti að glíma við 

Glám eða samskipti manna á Sturlungaöld. Aðrar einfaldar hugmyndir að spuna eru t.d. 

bókatitlar, orðtök og málshættir. Kostir spuna eru þeir að ímyndunarafl nemenda fær að njóta 

sín og með spuna geta nemendur lært sveigjanleika, áræðni og að taka skjótar ákvarðanir. 

Helsti galli spuna er hins vegar að formið vill oft verða óljóst, áhorfandi áttar sig ekki alltaf á 

því hvað sé verið er að sýna og spuni getur átt til með að vera of langur og missa því marks 

eða yfirborðskenndur ef nemendur leyfa sér ekki að slaka á og spinna í stað þess að hafa 

sífelldar áhyggjur af því hvað eigi að gerast næst (Anna Jeppesen, 1994:16-22). 

2.1.2 Hlutverkaleikur sem kennsluaðferð í leiklist 

Segja má að hlutverkaleikur sé ákveðin gerð af spuna þar sem fast form eða umgjörð hefur 

verið gefin. Þegar þannig er gert ætti að reynast auðveldara en ella að nota þessa aðferð 

markvisst í kennslu. Annað jákvætt við þessa kennsluaðferð er að hún gerir litlar kröfur til 

sérþekkingar kennara og getur farið fram við flestar aðstæður. Markmiðin með kennslunni eru 

líka fjölmörg eins og t.d. má stefna að því að nemendur þjálfist í notkun talaðs máls, varpi 

ljósi á ýmiss konar texta, sjái atburði í skýrara ljósi, leiti eftir staðreyndum og geri tilraun til 

að skilja viðhorf og tilfinningar annarra. Enn einn kostur er að ekki er krafist neinna 

leikhæfileika heldur er einungis ætlast til að nemendur taki hlutverkið alvarlega. Kennarinn 

þarf einungis að  ákveða hvar spuninn gerist, hverjir eru til staðar og hvað hann vill að 

nemendur læri. 

Hlutverkaleikur felur í sér að nemandinn er beðinn að setja sig í spor annarrar persónu 

við einhverjar ákveðnar aðstæður og gera skoðanir hennar, viðhorf og hegðun að sínum. Eftir 

að hlutverkaleiknum er lokið er svo mikilvægt að kennari og nemendur ræði um reynsluna. 

Það hefur sýnt sig að þegar börn segja frá og meta eigin verkefni eða reynslu eru mestu 

líkurnar á að þau noti fjölskrúðugt og gott mál, barnið verður þá að leita eftir orðum til að orða 

tilfinningar sínar og skoðanir. Eðli hlutverkaleikja getur verið frá einföldum  yfir í flóknari og 

viðameiri verkefni. Dæmi um einfalda hlutverkaleiki er að líkja eftir daglegu lífi nemenda, t.d. 

leika hvað þau gerðu um morguninn áður en þau komu í skólann, hvað er það 

skemmtilegasta/leiðilegasta sem þið hafið gert, hver er uppáhaldsbókin ykkar og áfram mætti 

telja. Dæmi um þyngri hlutverkaleiki eru t.d. krakkar sem staðnir eru að þjófnaði, vini sem 

stálust saman í partý þrátt fyrir bann foreldra, nemendur sem verða vitni að neikvæðum 

atburðum eins og t.d. einelti o.s.frv. Lítil sem engin takmörk eru fyrir innihaldi hlutverkaleikja 

og auðvelt er oft að samþætta þá öðrum námsgreinum eins og t.d. í sögu og samfélagsfræði 

þannig fá nemendur dýpri skilning á efninu og persónum með því að leika og túlka þær og 

hina ýmsu atburði. Í íslensku og bókmenntum er einnig mikið um sögur sem hægt er að auka 

skilning á með hlutverkaleik (Anna Jeppesen, 1994:23-29). 

2.1.3 Kennari í hlutverki – kennsluaðferð í leiklist 

Þessi kennsluaðferð er afbrigði af hlutverkaleik þar sem kennari er virkur þátttakandi í 

leikferlinu með því að fara í hlutverk sjálfur. Kennari getur því haft áhrif á gang ferlisins á 

áhrifaríakri hátt en ef hann stendur utan við. Einnig getur hann í hlutverki sagt og gert það sem 

hann gæti ekki ef hann tæki ekki þátt í leiknum. Eins og í öðrum hlutverkaleikjum er ekki 

krafist leikhæfileika hjá kennurum, kennari er alltaf hann sjálfur og hefur fulla yfirsýn yfir það 

sem er að gerast meðal nemenda, en setur sig jafnframt í spor annarra um stundarsakir. 

Með því að taka að sér hlutverk með nemendum getur kennarinn m.a. auðveldað nemendum 

að lifa sig inn í viðfangsefnið, hvatt þá til að taka sjálfstæðar ákvarðanir, vakið áhuga á 

viðfangsefni, veitt stuðning og aðstoðað þá við að skilja viðfangsefnið. Það gerir hann m.a. 

með því að ávarpa nemendur eins og þeir séu þátttakendur í ákveðinni atburðarás. Í gegnum 

svör þeirra og og viðbrögð fer námið fram en ekki það sem kennarinn gerir. Kennarinn skapar 

spennu, árekstra og vandamál sem nemendur þurfa að takast á við og þannig getur kennari 

hjálpað nemendum að taka ábyrgð á vinnu sinni sem fer fram og því sem nemendur skapa. 

 Mikilvægt er að mörkin séu skýr, þ.e. hvenær kennari er í hlutverki og hvenær hann er 

kennari og um að gera að fara nógu hægt af stað og undirbúa nemendur áður en þessari 

kennsluaðferð er beitt. Það er hægt að gera t.d. með því að kennari tilkynni bekknum að hann 

ætli að fara fram (út úr stofunni/rýminu) og þegar hann komi aftur sé hann í hlutverki og 

nemendur einnig. Þannig fá nemendur það á hreint hvenær kennarinn er „kennari“ og hvenær 

hann er í hlutverki. Hlutverkum sem kennari notar í kennslu sinni og tengir námsefninu má 

skipta í þrjá flokka; 

a. Sá sem valdið hefur. Þetta eru hlutverk sem líkjast hvað mest kennarahlutverkinu og 

eru því líklega auðveldust viðfangs í byrjun, þetta gætu verið hlutverk eins og t.d. 

lögreglumaður, dómari, gagnrýnandi, stjórnmálamaður eða forstjóri. 

b. Milligöngumaðurinn. Þessi flokkur gefur talsverða möguleika, þá er kennari einskonar 

milligöngumaður sem ekki þarf að taka afstöðu með eða á móti. Hann fer fram á að 

eitthvað verk sé unnið en gerir það í nafni einhvers annars, t.d. forstjóri sem biður 

skrifstofumann um ákveðið verkefni. 

c. Sá sem leitar eftir aðstoð. Þessi flokkur gefur einnig margvíslega möguleika, t.d. getur 

þetta verið blaðamaður sem leitar upplýsinga, leynilögregla að upplýsa glæp eða 

einhver sem er nýr í skólanum eða hverfinu. 

Öll tökum við að okkur hlutverk á hverjum degi, t.d. að vera móðir, dóttir, vinur, maki og 

kennari. Hegðun okkar í hverju hlutverki fer eftir eðli þess og hvers konar tengsl hafa skapast 

milli okkar og annarra. Tilgangurinn með því að vera í hlutverki er ávallt að reyna að auka 

innlifun nemenda til að auðveldara verði fyrir þá að takast á við verkefnið hverju sinni (Anna 

Jeppesen, 1994:30-37). 

 

2.1.4 Nemendur gerðir að sérfræðingum – kennsluaðferð í leiklist 

Þessi kennsluaðferð er enn á slóðum hlutverkaleiks og þrátt fyrir að fyrst finnist flestum ekki 

raunhæft að ætla sér að gera nemendur að sérfræðingum þá hefur reynslan sýnt að þessi aðferð 

hefur gefist vel. Aðferðin getur stuðlað að því að efla samvinnu, auka orðaforða og að fá 

nemendur til að taka sjálfstæðar ákvarðarnir. Nemendur eru settir í spor sérfræðinga og þannig 

stefnt að því að þeir læri að axla ábyrgð, leiti sér upplýsinga, notfæri sér þekkingu sína og 

reynslu við ýmisskonar aðstæður og þjálfist í margbreytilegri málnotkun. Kennarinn er 

gjarnan í hlutverki „milligöngumanns“ og fær nemendum verkefni sem þeir eiga að leysa í 

krafti sérþekkingar. Nemendur eru settir í hlutverk með því að kennarinn spyr t.d. hvað 

þurfum við að vita / geta / kunna ef við værum...? Dæmi um sérfræðinga getur verið t.d. 

arkitektar, sjúkraliðar, rafvirkjar eða þýðendur, listinn af möguleikum er nánast ótæmandi.  

 Það sem kennari þarf að hafa í huga í þessari vinnu er að ávarpa nemendur sem 

„sérfræðinga“ og það er hann sem leitar til þeirra eftir upplýsingum. Kennari verður þess 

vegna að gæta þess að taka alvarlega það sem frá nemendum kemur, fá frekar aðra nemendur 

til að gagnrýna niðurstöður, með t.d. spurningum eins og t.d. er þetta einnig ykkar mat? 

o.s.frv.  Af þessum fjórum kennsluaðferðum leiklistar er þessi líklega flóknust í framkvæmd, 

en getur einnig ef vel tekst til skilið sértæka þekkingu eftir sig hjá nemendum (Anna Jeppesen, 

1994:43-45).  

 

2.2 Leiklist í kennslu, handbók fyrir kennara 

Önnur bók er  Leiklist í kennslu, handbók fyrir kennara eftir þær Önnu Jeppesen og Ásu 

Helgu Ragnarsdóttur sem út kom árið 2004. Bókin fjallar um leiklist sem kennsluaðferð og er 

ætlað að vera hjálpartæki fyrir kennara við sköpun aðstæðna þar sem nemendur fá tækifæri til 

að skapa, túlka og tjá eigin hugmyndir og annarra. Sérstaða og eiginleikar leikrænnar reynslu 

bjóða upp á einstaka námsmöguleika að mati höfunda. Nemendur ganga inn í ímyndaðan heim 

og takast á við margvísleg hlutverk, þeir lifa sig inn í aðstæður og verða að taka sjálfstæðar 

ákvarðanir og bera ábyrgð á afleiðingum þeirra. 

Börn hafa einstakt lag á að breyta umhverfinu á táknrænan hátt með stólum, borðum og öðrum 

hlutum. Hattur, kjóll og slæða verða að skipstjórahúfu, prinsessukjól og ofurhetjubúningi. Það 

sem einkennir leik barnanna er að þau taka í einlægni að sér hlutverk í tilbúnum heimi og 

kanna af áhuga mannleg samskipti, finna lausnir á vandamálum og læra af reynslunni. Þessi 

hæfni er sterkust hjá leikskólabörnum en fer dvínandi frá fimm ára aldri. Leiklist í kennslu er 

ætlað að viðhalda þessari hæfni, byggt er á sömu tækni en hún er margbrotnari og gerir 

markvissari kröfur til einstaklinga. 

 Forsendur leiklistar í kennslu skv. höfundum bókarinnar eru innihald, ímyndunarleikur 

og öruggt umhverfi. Tvær þær fyrrnefndu eru nauðsynlegar til að virkja nemendur, sú þriðja 

til að ferlið heppnist. Örstutt um þessar þrjár forsendur; 

Innihald: Efni eða innihald er alltaf tengt mannlegum samskiptum, t.d. hversdagslegir atburðir 

úr daglegu lífi, reynsla raunveruleg eða tilbúningur. Einnig námsefni, sögur og frásagnir. 

Ímyndunarleikur: Leikur tengdur námsefninu, frásögn eða atviki sem á að skoða. Leiknum er 

breytt í ímyndaða sögu er tekur mið af reynslu og aðstæðum sem geta verið sannar. 

Öruggt umhverfi: Til að nemendur geti lifað sig inn í leikrænt ferli verður kennari að skapa 

notalegt andrúmsloft í stofunni, sjá til þess að friður sé frá utanaðkomandi áhrifum og gefa 

nemendum tíma til að lifa sig inn í viðfangsefnið. Mikilvægt er að nemendur viti fyrir fram að 

bæði bekkjarfélagar og kennari bera fulla virðingu fyrir því sem þeir segja og gera. Einnig 

þurfa þeir að skilja til hvers er ætlast af þeim.  

 Samningur milli nemenda og kennara á við um þetta þriðja og síðasta atriði, 

gagnkvæmur skilningur og traust verður að vera fyrir hendi frá bæði nemendum og kennurum 

eigi kennsluaðferðir leiklistar að bera árangur. Nemendur koma með uppástungur um hvaða 

efni samningurinn á að innihalda og kennari skrifar efni hans á töflu. Þennan samning verða 

allir að koma sér saman um og samþykkja áður en vinna hefst. Dæmi um einfaldan samning 

sem fram kemur í bókinni: Allir verða að taka verkefnið alvarlega, vinna saman og taka virkan 

þátt, sýna tillitsemi og prúðmennsku, vera jákvæð, virða jafnt nemendur og kennara og að allir 

hafi rétt á að koma með tillögur sem hlustað er á (Anna Jeppesen, Ása Helga Ragnarsdóttir, 

2004:11-13,69). 

 Í bókinni er bent á um 13 kennsluaðferðir leiklistar, m.a. spuna, hlutverkaleik, 

sérfræðinga og kennara í hlutverki sem talað er um hér framar en af öðrum kennsluaðferðum 

má t.d. nefna kyrrmyndir, viðtöl, innriraddir og formleg athöfn. Hér verða síðastnefndu 

kennsluaðferðirnar útskýrðar nánar. 

2.2.1 Kyrrmyndir sem kennsluaðferð í leiklist 

Hér að framan hefur verið fjallað talsvert  um hlutverkaleiki en kyrrmyndir eru einfaldasta 

útfærslan á hlutverkaleik. Þar taka nemendur að sér hlutverk og stilla sér upp sem stytta eða 

kyrrmynd í ákveðnum tilgangi. Til að nemendur átti sig á hvað kyrrmynd er má minna á 

vaxmyndasöfn en vaxmyndir segja ákveðna sögu eða lýsa ákveðnum persónum. Yngri 

nemendur geta byrjað á að búa til einfaldar myndir úr raunveruleikanum, t.d. fjölskyldumynd 

sem tekin er við ákveðið tækifæri eða kyrrmyndir úr sögukafla sem þeir hafa lesið. Þessar 

myndir má svo þróa í huglægari átt en þá búa nemendur til myndir sem sýna tilfinningar eða 

viðhorf, t.d. ánægju, undrun, afbrýðisemi eða reiði. Eldri nemendur geta búið til kyrrmynd úr 

leikriti eða sögu sem verið er að fjalla um. Þegar nemendur hafa skapað sínar kyrrmyndir 

gengur kennari oftast á milli þeirra og spyr einfaldra spurninga sem tengjast viðfangsefninu. 

Þetta er gert til þess að fá sem nákvæmastar upplýsingar um innihald kyrrmyndanna og þannig 

fá aðrir nemendur fróðlegar upplýsingar tengdar námsefninu og nám fer fram. Best er að ræða 

myndirnar jafnóðum.  

 Þessi kennsluaðferð er ágæt leið til að vekja athygli nemenda á mikilvægi 

líkamstjáningar. Þeir eru látnir búa til kyrrmyndir af daglegum samskiptum sín á milli í 

skólanum í t.d. fjögurra til fimm manna hópum. Umræður um þessar kyrrmyndir gætu opnað 

augu nemenda fyrir neikvæðum þáttum jafnt sem jákvæðum í eigin fari sem og annarra. 

 

2.2.2 Viðtöl sem kennsluaðferð í leiklist 

Kennsluaðferðin viðtöl byggist á sömu hugmyndum og paravinna en fleiri en tveir geta unnið 

saman , oftast eru þó tveir og tveir saman. Dæmi: Kennari fær tvo nemendur til að koma upp, 

þeir eru í hlutverki sem spyrill annars vegar og viðmælandi hins vegar. Þetta getur verið t.d. 

fjölmiðlamaður sem er að taka viðtal við einhverja þekkta persónu og getur viðmælandi í raun 

verið hvaða persóna sem er á meðan sá sem hann leikur hefur grunnþekkingu á persónunni. 

Samtíðarpersónur eru þó erfiðari þar sem í flestum tilvikum vita nemendur ekki nægilega 

mikið til að geta svarað á sannfærandi hátt. Þessi aðferð hentar því betur þegar blaðamaður fer 

aftur í tímann, t.d. í tímavél og tekur viðtal við þekktari persónur mannkynssögunnar. Góður 

árangur næst oft af þessari vinnu ef viðmælandi hefur kynnt sér sína persónu þannig að hann 

geti á sannfærandi hátt svarað fyrir hana. Hægt væri jafnvel að safna saman viðtölunum og 

gefa út í einhvers konar fréttablaði bekkjarins (Anna Jeppesen, Ása Helga Ragnarsdóttir, 

2004:29). 

2.2.3 Innri raddir sem kennsluaðferð í leiklist 

Markmiðið með þessari kennsluaðferð er að fá fram hugsanir og tilfinningar persónunnar sem 

túlkuð er, innri raddir hennar, oft hugsanir sem persónan á í erfiðleikum með að túlka. Þannig 

dýpkar skilningur nemenda á því hvernig persónunni líður. Best er að skipta nemendum í 

fjögurra manna hópa. Tveir setjast á stóla andspænis hvor öðrum og hinir standa fyrir aftan þá. 

Þeir sem sitja tala saman en hinir túlka hugsanir þeirra. Stundum felum við okkar 

raunverulegu tilfinningar og segjum ekki það sem við meinum, það gildir einnig þegar 

persónur eru leiknar.  

 Dæmi um persónur í svona kennslu væri t.d. móðir og dóttir sem væru að rífast um 

eitthvað í hegðun dótturinnar. Þær tala saman en „skuggarnir“ sem standa fyrir aftan þær segja 

þeirra „raunverulegu“ hugsanir. Þessa kennsluaðferð er hægt að nota til að dýpka skilning á 

ýmsum atburðum eins og t.d. hjá eldri nemendum sem eru að  fjalla um ákveðið efni í íslensku 

og sögu eins og t.d. Tyrkjaránið, annar aðilinn getur þá verið Tyrkja-Gudda þegar hún snýr 

aftur heim til Íslands og hinn aðilinn Hallgrímur Pétursson. Annað dæmi gætu verið tvær 

persónur úr Íslendingasögum(Anna Jeppesen, Ása Helga Ragnarsdóttir, 2004:32). 

 

2.2.4 Formleg athöfn – kennsluaðferð í leiklist 

Formleg athöfn er tengd viðteknum venjum sem samfélagið viðurkennir og flestir nemendur 

þekkja. Þessi aðferð sem kennsluaðferð er notuð við ákveðnar aðstæður til að dýpka innlifun á 

t.d. sögutexta. Oft er þetta endurtekin athöfn þannig að allir gera eins og einnig er farið fram á 

að nemendur gangist undir ákveðið form siðareglna. Athöfnin má ekki vera of löng en nýtist 

vel til þess að fá nemendur til að lifa sig inn í það sem fram fer. Þessi aðferð hentar einkar vel 

yngri nemendunum.  

 Í bókinni er tekið dæmi um ævintýrið Þyrnirós. Nemendur sitja í hring ásamt kennara 

og auður stóll er inni í hringnum. Kennari segir nemendum að þeir séu gestir boðnir til 

skírnarveislu Þyrnirósar. Hann biður þá að velta fyrir sér hvað þeir ætli að færa barninu í 

skírnargjöf en það megi ekki vera neitt af því sem þeir telja að góðu álfkonurnar, sem líka 

voru boðnar, ætli að gefa því. Nemendur ganga rólega til kennara einn í einu og með látbragði 

færa þeir barninu gjöf. Um leið og þeir leggja ímynduðu gjöfina á auðan stólinn segja þeir 

hver hún er og kennari spyr hvers vegna þessi gjöf varð fyrir valinu. Hentar vel til að fá 

nemendur til að hegða sér á formlegan hátt og taka sjálfstæða ákvörðun um gjöf og færa rök 

fyrir valinu (Anna Jeppesen, Ása Helga Ragnarsdóttir, 2004:24-32). 

2.3 Hagnýt leiklist, handbók kennara 

Í bókinni Hagnýt leiklist eftir Ásu Helgu Ragnarsdóttur og Rannveigu Björk Þorkelsdóttur 

sem kom út árið 2012 telja höfundar upp nokkrar kennsluleiðir sem að stuðla að því að reyna 

að skapa aðstæður fyrir nemendur til að setja fram og meðtaka efni kennslunnar á fjölbreyttan 

og skemmtilegan hátt. Aðferðir eins og umræður, örlagavefur og kastljós gefa marga 

möguleika og virðist sem að efnistök festist betur í minni nemenda þar sem þeir þurfa ekki 

aðeins að lesa textann og skrifa um hann eða svara skriflegri könnun um efnið heldur nota 

þekkingu sína og þurfa að sýna fram á hana í samstarfi við samnemendur sína á fjölbreyttan 

hátt. Sagan sjálf er lesin og síðan er farið í að vinna með efni hennar með kennsluaðferðum 

leiklistar. Sagan er í raun látin lifna við með því að nemendur fá að „lifa sig inn í“ 

atburðarásina og þannig verða persónur sögunnar ljóslifandi og skýrar og skilningur nemenda 

dýpkar til muna. 

 

2.3.1 Umræður – kennsluaðferð í leiklist 

Í lok spuna er oft gagnlegt að vera með umræður um spunann og efni sögunnar  auk þess sem 

kennari getur útskýrt torskilin orð og orðatiltæki. Kennari getur kastað fram spurningum eins 

og t.d. hvað þýðir atburðarrás? Hvernig leið einhverri persónunni í ákveðnum aðstæðum? 

Hvað hefðuð þið gert í þessum aðstæðum? Hvað hefði verið hægt að gera öðruvísi? Með 

umræðum fæst fram vitneskja nemenda um innihald sögunnar auk þess sem þeir fá tækifæri til 

að koma sínum skoðunum og eigin túlkun á framfæri. Umræður eiga í einu eða öðru formi 

ávallt að fara á eftir kennslu, umræður sýna fram á skilning á efninu, var eitthvað óljóst og þá 

hvers vegna? Nemendur læra einnig á því að heyra hvað öðrum fannst um söguna, hvernig 

aðrir skildu hana og fá þá jafnvel sjálfir aðra sýn á atburðina. 

 

2.3.2 Örlagavefur – kennsluaðferð í leiklist 

Aðferðin örlagavefur er einnig mjög hentug því að hún er bæði verkleg og myndræn og með 

henni rifja nemendur upp það sem þeir vita sjálfir um söguna. Í byrjun standa nemendur í 

hring og einn er með bandhnykil í höndunum. Hann byrjar á því að kasta fram einni staðreynd 

um söguna og hendir um leið hnyklinum yfir til annars nemanda, en passar sig á að halda 

áfram í bandið. Þannig heldur hringurinn áfram þar til allir hafa fengið hnykilinn og hafa þurft 

að kasta fram vitneskju um efnið og þannig hefur myndast örlagavefur þar sem allir þræðir 

sögunnar tengjast fram og tilbaka. Síðan er hægt er að leggja vefinn á gólfið eða jafnvel vinna 

með hann áfram myndrænt með því að festa vefinn á blað eða vegg og síðan er hægt að setja 

minnisatriði á hvern þráð og þá hafa nemendur framvindu og söguþráð bókarinnar áfram fyrir 

framan sig þrátt fyrir að lestri sögunnar sé lokið og hjálpar það væntanlega nemendum að 

halda efninu í fersku minni  (Ása Helga Ragnarsdóttir, Rannveig Björk Þorkelsdóttir, 

2012:33). 

 

2.3.3 Kastljós – kennsluaðferð leiklistar 

Enn ein aðferð er að fá einn nemanda, sem telur sig þekkja vel til efnisins, til að bjóða sig 

fram til að sitja í kastljósinu. Hann er þá í hlutverki sem persóna úr sögunni. Viðkomandi 

nemandi sest á stól fyrir framan hina nemendurna sem skiptast á að spyrja hann spurninga. 

Hver og einn fær að spyrja og fær nokkuð frjálsar hendur með spurningu sína svo lengi sem 

hún er ekki óviðeigandi. Með þessum hætti fær sá sem situr í kastljósinu tækifæri til að koma 

þekkingu sinni á framfæri og hinir nemendurnir fá einnig tækifæri til að auka við þekkingu 

sína með spurningum annarra og svörum þess sem situr í kastljósinu. Kastljósið getur verið 

áhrifarík leið fyrir nemendur til að fá annarra sýn á atriði sögunnar og heyra hvernig aðrir 

skilja söguna ef til vill á annan hátt en þeir sjálfir (Ása Helga Ragnarsdóttir, Rannveig Björk 

Þorkelsdóttir, 2012:18). 

 

3. Gott að nefna 

Í allri kennslu, jafnt leiklist sem annarri, er gott að byrja á kveikju til að fanga athygli 

nemenda. Ef kveikja er áhugaverð koma nemendur jákvæðir að verkefninu. Dæmi um 

kveikjur geta verið t.d. leikir, hlutverkaleikir, innlifunaraðferðir, skrýtlur eða jafnvel 

gamanmál. Kennari þarf að huga vel að innihaldi leikferlisins, setja sér markmið og velta fyrir 

sér hvernig hægt er að tengja það námsefninu. Í upphafi hvers verkefnis ákveða kennari og 

nemendur saman stað og stund atburðarrásar og oft er talað um að kennsluaðferðir leiklistar 

innihaldi fjögur h sem alltaf þurfa að vera til staðar. Það er hvar eiga atburðirnir sér stað, 

hvaða persónur eru til staðar, hvenær gerist atburðurinn og hvað á sér stað (Ása Helga 

Ragnarsdóttir, Rannveig Björk Þorkelsdóttir, 2012:4). 

Kennsluaðferðir leiklistar miða að því að nemendur fái útrás fyrir sköpunargáfu sína, að 

þeir fái að skapa og túlka sín hlutverk, setja sig í spor annarra og nálgast viðfangsefnið frá 

fleiri en einu sjónarhorni. Að auki þjálfast þeir í að draga sjálfstæðar ályktanir, læra að 

bregðast við nýjum og ólíkum aðstæðum og að standa og falla með þeim ákvörðunum sem 

þeir taka. Hún nýtist einnig til að hjálpa nemendum að setja fram eigin hugmyndir og annarra 

á fjölbreyttan hátt með opnum huga, stuðlar að samvinnu, aukinni samskiptahæfni og 

tillitsemi (Ása Helga Ragnarsdóttir, Rannveig Björk Þorkelsdóttir,2012:25)  

Áhersla er lögð á að nemendur byggi á eigin reynslu, lifi sig inn í ímyndað ferli og taki að sér 

þær skuldbindingar sem hlutverkið gerir til þeirra. Skilningur og nám á sér stað þegar 

nemandinn setur sig í hlutverk, kannar og skoðar mikilvæga þætti í mannlegum samskiptum, 

tekur ákvarðanir og dregur ályktanir. Hann byggir á eigin reynslu en eykur við þekkingu og 

reynslu á meðan hann er að takast á við vandamálin og finna lausnir. Að lokum er ferlið 

endurmetið og nemendur læra að greina og meta eigið framlag og annarra (Heathcote, 1991: 

90-92). 

 

4. Vefsíður um leiklist í kennslu 

Það er til töluvert af efni á vefnum sem tengist leiklist í kennslu og má þar nefna vefina 

www.leikumaflist.is og www.nams.is. Hér verður stuttlega fjallað um innihald þessara 

vefsvæða.  

 Vefurinn www.leikumaflist.is er í umsjón Rannveigar Bjarkar Þorkelsdóttur inniheldur 

kennsluefni sem tengir saman íslensku, tal og hlustun, talað mál og framsögn, leiklist, 

lífsleikni, tónmennt og bókmenntir. Kennsluefnið er hægt að nota á milli skólastiga frá 

leikskóla upp í grunnskóla. Þar sem kennsluefnið tekur á tónmennt, leiklist, bókmenntum og 

íslensku ættu kennarar að geta notað það á fjölbreyttan hátt og einnig eru leikrit fyrir öll stig 

grunnskólans á vefnum. Rannveig telur mikilvægt að auka framboð á efni sem tengist leiklist 

og leikrænu ferli, en vefsíðan er hugsuð sem gullkista fyrir þá sem hafa áhuga á að nota 

leiklist í skólastarfi. 

Á vef Námsgagnastofnunar, www.nams.is, má finna kennsluefni með 

kennsluaðferðum leiklistar. Má þar nefna t.d. vefefni Önnu Jeppesen og Ásu Helgu 

Ragnarsdóttur sem er að finna undir listgreinahluta námsefnis á síðunni. Vefurinn heitir 

Leiklist í kennslu og er efninu ætlað að vera hjálpartæki fyrir kennara til að nýta á fjölbreyttan 

hátt bókina Leiklist í kennslu. Höfundar hafa að leiðarljósi að kennslufræðilegt ferli leiði til 

jákvæðrar reynslu nemenda. Flest eru verkefnin beint úr smiðju höfunda en sum hafa þróast út 

frá námskeiðum og hugmyndum erlendra kennara. Efni er skipt niður á skólastigin þrjú og þar 

má finna t.d. byrjunaræfingar, slökunaræfingar, paravinnu og fjölbreytt kennsluverkefni með 

vel þekktum sögum eins og t.d. Þyrnirós og Tumi þumall og einnig hinum ýmsu þjóðsögum 

og íslenskum skáldverkum á borð við Hýbýli vindanna. Á vefnum er að finna greinargóðar 

leiðbeiningar með hverju verkefni og útskýringar á kennsluaðferðum. 

 

 

http://www.leikumaflist.is/
http://www.nams.is/
http://www.nams.is/

5. Leiklist og sköpun í Aðalnámskrá grunnskóla og grunnskólalögum 

Öll börn eiga það sameiginlegt að hafa gaman að því að leika sér og snúast fyrstu ár ævi þeirra 

flestra um alls konar leiki sem hjálpa barninu að læra og þroskast. Frá unga aldri nota langflest 

börn ímyndunarleik til að rannsaka, skipuleggja, skilja sjálf sig og umhverfi sitt. Leiklist í 

kennslu getur gefið ótæmandi möguleika en hún byggir áfram á þessu náttúrulega ferli 

(Mennta- og menningarmálaráðuneytið, 1999:85).  

Í Aðalnámskrám leikskóla, grunnskóla og framhaldsskóla 2011 eru settir fram 

grunnþættir menntunar og þar má m.a. finna sköpun. Hér er stigið mikilvægt skref í að 

viðurkenna mikilvægi sköpunar einstaklingsins í námi. Í Aðalnámskrá grunnskóla 2011 

stendur leiklist ein og sér sem fullgild námsgrein þó enn hafi hún ekki verið gefin út, fyrir utan 

almenna hlutann. Þar kemur fram að „börnum sé leikur sjálfsprottin leið til náms- og þroska. Í 

grunnskóla er mikilvægt að viðhalda þessari aðferð í skólastarfi og þróa hana eftir því sem 

nemendur eldast. Leikur er 15 ára nemanda jafn árangursrík leið til þroska og skilnings og sex 

ára barni. Leik má koma að innan allra námsgreina og námssviða í fjölbreyttu náms- og 

starfsumhverfi og í félags- og tómstundastarfi” ( Mennta- og menningarmálaráðuneytið, 

2011:36). Kennsluaðferðir leiklistar er hægt að nýta á öllum skólastigum og í velflestum 

námsgreinum. Þær gefa nemendum fjölbreytni í námi sínu og tækifæri til sköpunar og að læra 

með því að „gera“. 

Í inngangi listgreinahluta Aðalnámskrár grunnskóla 2001 kemur fram að listir í 

kennslu stuðli að „alhliða þroska einstaklings og efli sköpunargáfu þar sem reynt er bæði á 

ímyndunarafl og rökhyggju. Ennfremur segir að „ Í listum er leyfilegt að leika, spyrja og ögra 

sem leiðir til óvæntra tenginga. Sköpunargáfan er einstaklingnum nauðsynleg til þess að mæta 

síbreytilegum kröfum nútímaþjóðfélags“ ( Mennta- og menningarmálaráðuneytið, 2007:7). 

Þegar nemendur læra með kennsluaðferðum leiklistar fá þeir að þroska og efla sína 

sköpunargáfu með því að leika og spyrja, nemendur læra með því að leika hver fyrir annann, 

spyrja hver annann spurninga og læra saman í gegnum leik, sköpun og umræður. 

Í fyrsta kafla grunnskólalaga kemur fram í 2. grein að „hlutverk grunnskóla, í 

samvinnu við heimilin, er að stuðla að alhliða þroska allra nemenda og þátttöku þeirra í 

lýðræðisþjóðfélagi sem er í sífelldri þróun. Starfshættir grunnskóla skulu mótast af 

umburðarlyndi og kærleika, kristinni arfleifð íslenskrar menningar, jafnrétti, lýðræðislegu 

samstarfi, ábyrgð, umhyggju, sáttfýsi og virðingu fyrir manngildi. Þá skal grunnskóli leitast 

við að haga störfum sínum í sem fyllstu samræmi við stöðu og þarfir nemenda og stuðla að 

alhliða þroska, velferð og menntun hvers og eins.  

Grunnskóli skal stuðla að víðsýni hjá nemendum og efla færni þeirra í íslensku máli, skilning 

þeirra á íslensku samfélagi, sögu þess og sérkennum, högum fólks og á skyldum 

einstaklingsins við samfélagið, umhverfið og umheiminn. Nemendum skal veitt tækifæri til að 

nýta sköpunarkraft sinn og að afla sér þekkingar og leikni í stöðugri viðleitni til menntunar og 

þroska. Skólastarfið skal leggja grundvöll að frumkvæði og sjálfstæðri hugsun nemenda og 

þjálfa hæfni þeirra til samstarfs við aðra. Grunnskóli skal stuðla að góðu samstarfi heimilis og 

skóla með það að markmiði að tryggja farsælt skólastarf, almenna velferð og öryggi nemenda“ 

(sótt á vefinn þann 31. október 2012: http://www.althingi.is/lagas/nuna/2008091.html). 

Í Aðalnámskrá grunnskóla og lögum um grunnskóla er bent á mikilvægi þess að hlúa 

að og auka alhliða þroska nemandans og stuðla að víðsýni, efla færni þeirra í íslensku máli, 

skilning á samfélagi sínu, sögu þess og sérkennum. Kennsluaðferðir leiklistar geta verið góður 

kostur við að ná þessum markmiðum. Leiklist í skólastarfi gefur nemanda tækifæri til að taka 

frumkvæði, sýna sjálfstæða hugsun og efla samvinnu eins og kemur fram í markmiðum 

greinarinnar í grunnskólalögum. 

 

6.  Hindranir við að nota leiklist í kennslu 

Þegar kennari ákveður hvaða kennsluaðferðir hann ætlar að nota við kennslu sína hefur hann 

vafalaust ýmislegt í huga og þar á meðal markmið sín með kennslunni. Það sem talið er að oft 

vegi þyngst þegar kennari tekur endanlega ákvörðun um kennsluaðferðir eru þær aðferðir sem 

hann vandist sjálfur á  eigin skólagöngu. Oftast eru þetta aðferðir hins „gamla góða“ kennara, 

þ.e.a.s. kennarans sem bjó yfir allri þeirri þekkingu sem nemendur „þurftu á að halda“ og sá 

einn um að miðla henni til óvirkra nemenda sinna með aðstoð námsbóka sem samdar voru 

með þessa aðferð í huga (Lilja M. Jónsdóttir,1996:6).  

Leiklist sem kennsluaðferð krefst að sjálfsögðu  undirbúnings eins og önnur kennsla. 

Kennari þarf að undirbúa leikferlið vel, velja spurningar vandlega, finna til leikmuni og 

búninga ef þörf er á og sjá um að nemendur hafi rými fyrir hópvinnu sína. Sumir kennarar 

mikla þetta fyrir sér og veigra sér þar af leiðandi við að nota kennsluaðferðir leiklistar. 

Eru önnur ljón í veginum? Mörgum kennurum reynist erfitt að fóta sig í þessum 

vinnubrögðum, ekki síst ef kennari og nemendur hafa vanist því að hafa allt í föstum skorðum, 

hverja námsgrein á sínum stað á stundatöflu, hver nemandi á sínum stað í skólastofunni og 

hver að vinna með sitt, hljóðlega. Oft heyrist gagnrýni á borð við þá að þar sem leiklist er í 

eðli sínu hópvinna fylgi henni meiri hávaði, nemendur séu lausari við vinnu, fleiri 

agavandamál skjóti upp kollinum, að ekki sé hægt að hafa nægilegt eftirlit með nemendum, að 

nemendur finni til óöryggis, þeir séu stressaðir og þoli ekki það umrót sem óhjákvæmilega 

fylgi námi þar sem nemendur verða að vera virkir (Lilja M. Jónsdóttir,1996:10-11).  

Það er áskorun fyrir hvern kennara að fara út fyrir þægindaramma sinn og prófa nýjar 

kennsluaðferðir. Kennsluaðferðir leiklistar henta vel til að auka fjölbreytni í kennslu, brjóta 

upp reglubundna stundaskrá og gefa nemendum færi á að skila þekkingu á efni á fjölbreyttan 

hátt. Kennari getur stjórnað því að mestu leyti hversu yfirgripsmikið hann vill fara í 

kennsluaðferðinar eða hvort viðkomandi kennari vilji bæta einhverju úr kennsluaðferðunum 

inn í sína kennslu eins og hún er núna. Kennsluaðferðir leiklistar eru fæstar mjög flóknar í 

framkvæmd og kennari getur stjórnað því hve mikið hann vill fara í t.d. leikmunanotkun o.þ.h. 

Þessar kennsluaðferðir gefa nemendum og kennurum frelsi til að upplifa og læra námsefnið á 

fjölbreyttan og skemmtilegan hátt.  

 

7.  Gagnsemi þess að nota leiklist í kennslu 

Börn sem hefja nám í grunnskóla sex ára eru mörg hver langt í frá hætt að leika sér og halda 

því áfram fram á unglings- og fullorðinsár þó að innihald og áherslur leikjanna breytist. 

Setning sem heyrist oft hjá börnum yfir sumartímann er  „viltu leika“ ? og nota þau leikina til 

að æfa samskiptafærni með félögunum ásamt því að uppgötva smám saman eigin færni, 

áhugasvið og sterku hliðar. Þegar skólabjallan hringir er erfitt að ætlast til að krakkarnir setji 

leikina til hliðar og sitji kyrr og hljóð á skólabekk þar til vor heilsar á ný. Hvers vegna ekki að 

innleiða leikina áfram inn í skólastarfið? Kenna  með leikjum, leiklist og annarri sköpun? 

Nemendur sem eiga í erfiðleikum með bóknám gætu grætt á þessari kennsluaðferð umfram 

aðra og nemendur eru yfir höfuð flestir móttækilegri fyrir þekkingu sem pakkað er inn í 

skemmtilegan og spennandi pakka.  

Leiklist getur verið tæki til forvarnar. Hlutverkaleikur veitir þá vörn sem er nauðsynleg 

þegar fjallað er um erfið mál, til dæmis í lífsleikni. Auðveldara er að tjá sig á bak við grímu í 

einhverri mynd, hún veitir vörn, stendur á milli manns og raunveruleikans þannig að hægara 

er að fara út fyrir gefin mörk (Anna Jeppesen, Ása Helga Ragnarsdóttir, 2004:8). Viðkvæm 

málefni eins og t.d. fátækt, erfiðar heimilisaðstæður, einelti eða ofbeldi gegn börnum geta 

fengið hljómgrunn í gegnum leiklist. Mikilvægt er að fjalla um þessi mál í skólanum, þar 

getur leiklist komið að góðum notum því eins og áður segir veitir gríman nemandans ákveðna 

vörn. (Hornbrook, 1998:9).   

Leiklist í kennslu byggir á þremur grundvallarþáttum; að búa til leiklist, getan til að búa til og 

aðlaga hugmyndir og efni að leiklist til að kanna og ná inntaki efnis á dýpri máta. Að leika, 

getan til að taka þátt í verki og eiga samskipti við áhorfendur eða móttakanda að efninu. Að 

bregðast við, getan til að tjá skilning, skoðanir og viðbrögð við því sem leikið er (Hornbrook, 

1998:63).  

Kennsla sem inniheldur kennsluaðferðir leiklistar býður upp á fjölbreyttar leiðir til að 

kenna efnið, vegna þess að kennsluaðferðirnar eru ólíkar og miskrefjandi,  auk þess sem 

nemanda gefst tækifæri til að nýta sínar eigin leiðir að einhverju leyti til að ná skilningi og 

umfangi efnisins. Þessi leið gerir því kennara kleift að koma til móts við fjölbreyttan 

nemendahóp þar sem nemendur læra hlutina á mismunandi hátt með mismunandi aðferðum. 

Feimnu, óöruggu og óframfærnu nemendurnir fá oft tækifæri til að blómstra þegar 

kennsluaðferðir leiklistar eru notaðar, tjáningu eigum við öll sameiginlega og þörf  til að koma 

skoðunum og tilfinningum til skila með skilmerkilegum hætti. Aðferðir nemenda við að 

nálgast viðfangsefnið geta verið ákaflega mismunandi og því gæti verið jákvætt að nota 

aðferðir sem taka tillit til þessarar breiddar.  

Leiklist er ekki felustaður en hún getur verið ákveðið skjól og vörn gegn því að vera 

ómaklega dæmd eða dæmdur. Kennsluaðferðir leiklistar geta eflt hugrekki nemenda sem ef til 

vill ná þá að segja og gera hluti sem þeir hefðu hugsanlega ekki komið frá sér öðruvísi. 

Nemendum sem þykja þeir sífellt vera utanveltu eða misskildir, nemendur sem eiga við 

hegðunar- eða námsörðugleika að stríða, nemendur sem hafa lent í einelti eða erfiðum 

heimilisaðstæðum gætu í leiklist fengið að ljá persónum og hlutverkum sína eigin rödd og 

fengið þannig að taka þátt í náminu og kennslunni til fulls við þá sem betri teljast í að tjá sig 

til dæmis munnlega eða í ritun.  

8.  Lokaorð 

Það er von mín líkt og annarra sem tjáð sig hafa um leiklist í kennslu að þessi aðferð fái í 

náinni framtíð enn meira vægi innan skólastarfsins og að fljótlega verði litið á leiklist sem 

sjálfstæða og fullgilda kennsluaðferð sem henti inn í skóla ungmenna framtíðarinnar auk þess 

sem ráð verði gert fyrir henni í stundaskránni. Leiklist á ekki að vera einungis valgrein heldur 

á hún að vera fullgild námsgrein innan listgreinahluta grunnskólans. Með leiklist í kennslu 

kennum við börnunum ekki bara staðreyndir um lífið og heiminn í kringum okkur heldur 

einnig hvernig þau geta tjáð sig og tilfinningar sínar á mismunandi vegu og komið frá sér 

löngunum, væntingum og þeirri þekkingu sem þau eiga á sem fjölbreyttastan hátt. Skólinn á 

að vera sá staður sem undirbýr nemendur sína á sem bestan og fjölbreyttastan hátt fyrir líf 

hvers og eins. Námið á að vera eins einstaklingsmiðað og hægt er því að líf okkar er 

óhjákvæmilega einstaklingsmiðað og það er skólans að líkja eftir lífinu. Æskilegt væri að 

leiklist fengi verðugri sess í grunnskólakennslu og mikilvægt skref í þá áttina var stigið með 

því að setja leiklist sem sjálfstætt fag inn í Aðalnámskrá 2011. Það er leikur að læra eins og 

segir í kvæðinu og því þarf það að læra einnig að vera leikur. 

Kennsluefnið Komdu og skoðaðu er fjölbreytt námsefni sem hugsað er fyrir nemendur í 1. – 4. 

bekk. Dæmi um umfjöllunarefni eru saga mannkyns, hafið, tæknin, landnámið, íslenskir 

þjóðþættir, eldhúsið og hringrásir. Áherslur Aðalnámskrár grunnskóla í náttúrufræði og 

samfélagsgreinum voru hafðar til hliðsjónar við gerð kennsluefnisins og kennsluefnið 

samanstendur af nemendabók og fjölbreyttu námsefni á vef með kennsluleiðbeiningum, 

verkefnum, sögum o.fl. Þetta efni er að finna á vefsíðunni nams.is. Í þeirri bók flokksins sem 

ég ætla að vinna með er fjallað um valda þætti úr mannkynssögunni allt frá upphafi sögunnar 

til okkar daga. Bókin Komdu og skoðaðu sögu mannkyns er 24 blaðsíður og tekur hver opna á 

einu viðfangsefni. Höfundur bókar er Sigrún Helgadóttir.                                                                                                                        

 Þessum hugmyndum mínum er ætlað að vera viðbót við það efni sem fyrir er og gefa 

hugmyndir um hvernig hægt er að nota kennsluaðferðir leiklistar við kennslu á þessu ákveðna 

efni.  Kennsluaðferðir leiklistar sem stungið er upp á í verkefnunum er að finna í bókunum 

Hagnýt leiklist, handbók kennara eftir Ásu Helgu Ragnarsdóttur og Rannveigu Björk 

Þorkelsdóttur (2012) og Leiklist í kennslu, handbók fyrir kennara eftir Önnu Jeppesen og Ásu 

Helgu Ragnarsdóttur (2004).                                                                                                          

 Í bókinni Hagnýt leiklist vinna nemendur með það námsefni sem þeir eru að fást við 

hverju sinni og unnið er eftir heildstæðu ferli leiklistar þar sem raðað er saman mörgum 

kennsluaðferðum þannig að úr verður sjálfstæð heild. Nemendur lifa sig inn í ímyndaðar 

aðstæður, setja sig í spor persóna, skoða mannlega eiginleika og samskipti um leið og þeir 

mynda sér skoðanir og taka ákvarðanir út frá hlutverki sínu. Skilningur og nám á sér stað 

þegar nemandinn setur sig í hlutverk, kannar og skoðar mikilvæga þætti í mannlegum 

samskiptum (Ása Helga Ragnarsdóttir, Rannveig Björk Þorkelsdóttir. 2012:3). Leiklist er 

þverfagleg grein og getur nýst til að samþætta flest allar greinar og aðferðirnar má nýta með 

nánast hvaða námsefni sem er. Það er von mín að þessar hugmyndir að kennsluefni nýtist 

kennurum sem viðbót í flóru fjölbreyttra kennsluaðferða og nemendum sem leiðir til að 

upplifa námsefnið á skemmtilegan og krefjandi hátt.  

 Markmiðið með þessu verkefni er að nemendur læri um sögu mannsins á fjölbreyttan 

hátt með kennsluaðferðum leiklistar og með sköpun ýmiss konar. Hægt er að vinna alla 

bókina í einu heildstæðu verkefni eða taka úr henni hluta og setja inn í kennsluna. Bæði 

aðferðir og efni bjóða upp á fjölbreytta möguleika í útfærslu. Hugmynd mín er að taka 

skiptinguna sem stungið er upp á í kennsluleiðbeiningum með bókinni og skipta efninu í 

þrennt. Í fyrsta hluta væri grunnurinn tekinn fyrir og þar á eftir kæmi vinna í efninu með 

kennsluaðferðum leiklistar. Í lokin er samantekt, þá væri hægt að setja upp sýningu þar sem 

nemendur myndu kynna vinnu sína t.d. fyrir öðrum nemendum skólans á sal eða fyrir 

foreldrum á bekkjarkvöldi. Einnig má nota verkefnin á vorin og enda með fjölbreyttri sýningu 

http://www.nams.is/


 bls. 27 

sem hægt væri að tengja árshátíð, vorhátíð eða einhverju slíku. Þessi verkefni er vel hægt að 

samþætta með öðrum námsgreinum og má þar nefna t.d. íslensku, sögu, náttúrufræði, 

samfélagsfræði, tónmennt, myndmennt, textílmennt og fleiri greinum allt eftir hugmyndaflugi 

kennara og nemenda.  

1. hluti 

Fyrsti hluti verkefnisins kemur inn á tímann, tímatalið, upphaf mannsins og þróun hans. 

Kennari getur hafið verkefnið á að koma með kveikjuspurningar, dæmi: „Hvað eru tímamót?“, 

„Hvað þýðir fyrir Krist og eftir Krist?“, „Hvað er tímatal og hvernig notum við það?“ og svo 

mætti lengi telja. Alla þrjá hluta verkefnisins getur verið gott að hefja á hugstormun, kennari 

skiptir stóru veggspjaldi í tvennt og skrifar öðrum megin það sem nemendur telja sig vita um 

efnið og hinum megin það sem nemendur vilja vita, læra og komast að.                                                                    

 Nemendur útbúa tímalínu á einn vegg stofunnar sem þeir bæta svo smám saman inn á 

efninu sem þeir eru að læra um. Tímalínan er sett upp eins og 10 hæða blokk þar sem við 

(nemendur, kennari) erum á efstu hæðinni og nemendur ímynda sér að þeir geti kíkt út um 

gluggann sinn og horft niður með blokkinni. Þær hæðir sem eru efstar og næst okkur sjáum 

við og e.t.v. skiljum við best og svo eftir því sem hæðirnar verða fjarlægari vitum við minna 

um viðkomandi þjóðir, menningu þeirra og sögu. Með þessu móti sjá nemendur fyrir sér 

myndrænt sögu mannkyns og fá tilfinningu fyrir tímalínunni og hver tímaskeiðin eru 

(Gunnhildur Óskarsdóttir, Ragnheiður Hermannsdóttir. 2007:1). Nemendur nota hugstormun 

og fá hjá kennara lykilorð eins og t.d. mannapar, frummenn, heimsálfa, þróun mannkyns 

o.s.frv. og bæta á veggspjaldið því sem þeir vita um efnið og hvað þeir vilja vita. Kennari 

getur verið með glærur með t.d. þróunarmynd Darwins, myndir af frummönnum, hvernig 

áhöld þeir notuðu á þessum tíma og svo framvegis. Að þessu loknu er hugstormun með sama 

sniði og áður þar sem rætt er um mannkynssögu og menningu ólíkra þjóða. Dæmi um 

kveikjuspurningar: „Hvað er mannkynssaga og hvað segir hún okkur?“, „Hvers vegna er 

mikilvægt fyrir okkur að vita hvað aðrar þjóðir gera?“, „Hvað er menning og hvers vegna er 

hún svona ólík á milli fólks af mismunandi þjóðernum?“, „Hvað er sérstakt við íslenska 

menningu? En afríska menningu?“.                                                                               

 Hringekjustöðvar í þessum hluta eru þrjár og allar verklegar. Á fyrstu stöð útbúa 

nemendur stórt veggspjald sem þeir teikna inn á allar heimsálfurnar. Á annarri stöð klippa 

nemendur út frummanneskju sem þeir hafa teiknað og skrifa á lítið blað nafn manneskjunnar, 

hvar hún býr, hvað hún sé gömul og hvert hlutverk hennar sé í hópnum. Allar manneskjurnar 

og upplýsingarnar eru settar á réttan stað við tímalínu-blokkina. Þriðja stöðin fjallar um 

menningu, nemendur draga miða með heimsálfu kynna sér menningu fólks í viðkomandi 



 bls. 28 

heimsálfu og útbúa eitt skýringarveggspjald sem þeir svo kynna fyrir hinum nemendum 

bekkjarins og festa við tímalínu-blokkina, í þessari vinnu er tilvalið að samþætta við 

upplýsingamennt og láta nemendur finna upplýsingar og myndir í tölvum sem þeir geta síðan 

prentað út og einnig er möguleiki á að finna myndir í bókum á bókasafni. Best væri ef allir 

nemendur gætu fengið að fara á stöð númer tvö og útbúa sína manneskju.                                                                                                               

 Eftir vinnu við fyrsta hluta ætti að vera á veggnum veggspjald sem inniheldur 

hugstormun nemenda, heimskortið og heimsálfurnar, tímalínu-blokkin, frummanneskjurnar, 

og skýringarveggspjald um menningu heimsálfanna sem efnið tekur til. Nú er hægt að hefja 

vinnu við annan hluta verkefnisins. 

                                                                  2. hluti 

Annar hluti verkefnisins er sett upp sem þemavinna þar sem kennsluaðferðir leiklistar eru 

notaðar. Einnig eru gefnar hugmyndir að samþættingu við aðrar kennslugreinar þar sem efni 

bókarinn gæti nýst. Hugmyndin er að skipta nemendum upp í minni hópa og vinna verkefnin í 

hringekju. Kennara er frjálst að breyta stöðvum eða fjölga þeim eftir efni og aðstæðum. 

Kennari getur síðan valið um hvort hann taki þriðja hluta verkefnisins í lok yfirferðar á öllum 

köflum efnisins eða hvort að fram fari einhvers konar samantekt og umræður í lok hvers kafla.  

 

Hér koma hugmyndir að hringekjum fyrir hvern kafla: 

Egyptaland hið forna:  

Kennari hefur umræður og vinnu með kveikjuspurningum, vel hentar til dæmis að vera með 

glærur með myndum sem nemendur geta tengt einhverju sem þeir þekkja. Lykilorð í 

hugstormun gætu verið t.d. Níl, múmíur, faraóar, Kleópatra og píramídar. Nemendur hafa ef 

til vill séð Disney myndina Prince of Egypt, ef ekki gæti verið gaman að sýna hana einhvern 

tíma í vinnuferlinu. Nemendur horfa þá saman á myndina og umræður skapast, eða kennari 

getur beðið nemendur að búa til kyrrmyndir úr henni eða sýnt styttri útgáfu af völdum 

atriðum. Efni sett saman á myndrænan hátt nær oft betur til nemenda en texti. Kennari er með 

glærur með myndum af píramídum, Níl, Kleópötru, múmíum eða faraóum.                    

 Þennan kafla er hægt að samþætta t.d. með textílmennt eða myndmennt og láta 

nemendur búa til líkan af píramídum og múmíur. Önnur samþætting getur verið við íslensku 

eða ritun en þá er nemendum gert að kynna sér ritmál Egypta. Híeróglýfur er annað tveggja 

ritkerfa sem notuð voru af Forn-Egyptum og nemendur útbúa stafróf með táknunum. Jafnvel 

væri gaman að búa til dulmálslykil sem aðrir nemendur gætu fengið að reyna sig við að leysa. 

Stafirnir eru málaðir á veggspjald sem sett er upp við tímalínu-blokkina.  

Einnig er hægt að samþætta með upplýsingamennt og láta nemendur finna merkar persónur úr 

sögu Egyptalands, t.d. Kleópötru,  í tölvunum eða á bókasafni, og útbúa stuttar kynningar á 

þeim persónum með mynd og texta. Þær kennsluaðferðir leiklistar sem notaðar eru til að fara 

dýpra í efnið eru t.d. Hlutverkaleikur. Nemendur búa til Kyrrmyndir og kennari getur tekið 

ljósmyndir af þeim og svo eru þær myndir settar saman á veggspjald. Kennari segir við 

nemendur að stelpurnar eigi að vera Kleópatra drottning og strákarnir eiga að vera Markús 

Antoníus. Atriðið getur verið þegar þau eru að leggja á ráðin um að berjast við Oktavíus um 

yfirráðin í Alexandríu eða þegar þau flýja úr orustunni miklu á skipum sínum. Mikilvægt er að 

nemendur viti sitt hlutverk og skoði mismun á t.d. hegðun og líkamsstöðu Kleópötru 

drottningar og svo Markúsar. Kennari gengur svo á milli nemenda og spyr t.d. „Hver ert þú?“, 

„Hvað ertu að gera núna?“, „Hvernig líður þér?“. Nemendur þjálfast í að setja sig í spor 

persóna sem þeir eiga ekkert sameiginlegt með og túlka nýjar tilfinningar.  

 Eftir kyrrmyndirnar fara nemendur í Spuna þar sem þeir taka nokkrar myndir sem þeir 

skoðuðu á glærunum og búa til út frá þeim stuttan spuna þar sem allir hafa sitt ákveðna 

hlutverk. Fyrst leika þeir spunann eins og þeir halda að hlutirnir hafi verið, en síðan eru 

umræður um hvort einhver haldi t.d. að hlutirnir hafi ekki farið eins fram og spuninn sýndi 

fram á. Sjálfsagt er að nemendur skipti allir um hlutverk og leiki spuna á ný, en núna eins og 

þeir halda að hlutirnir hafi farið eða jafnvel hvernig þau hefðu viljað að hlutirnir hefðu verið 

fengju þeir að ráða. Þetta getur verið gott tækifæri til að setja nemendur í smá siðferðisklípu 

og sjá hvernig þeir leika aðstæðurnar.  

 Önnur kennsluaðferð leiklistar er Viðtöl, hópnum er skipt upp og nemendur setja sig í 

spor ákveðinna persóna en aðrir nemendur fá að setja sig í spor fjölmiðlafólks sem ferðast 

aftur í tíma til að taka viðtöl við persónurnar. Nemendur sem sitja fyrir svörum fá þannig 

tækifæri til að kanna og sýna fram á þekkingu sína á efninu og með spurningum 

fjölmiðlafólksins og svörum persónanna fá aðrir nemendur önnur sjónarmið á efnið og 

persónurnar. 

Kína: 

Kennari hefur umræður og notar kveikjuspurningar og lykilorð, t.d. Kínakeisari, Kínamúrinn, 

hrísgrjón, pappír, speki, silkifiðrildi og Mulan. Kennari getur verið með glærur og kyrrmyndir 

úr Disney myndinni Mulan, sem nemendur kannast líklega við og jafnvel sýnt úr myndinni 

valin atriði eða búta.                                                                                                                               

 Hér er hægt að samþætta eins og áður. Í textílmennt eða myndmennt má útbúa líkön af 

leirhermönnum og Kínamúrnum, vinna með ríspappír og jafnvel útbúa kínverska pappírsdreka 

og skrautleg vatnslitamálverk að kínverskum fyrirmyndum. Í íslensku eða ritun kynna 

nemendur sér ritmálið og táknin og hver sé t.d. aðalmunurinn á því að táknin standa fyrir 

hugtök en ekki hljóð. Nemendur æfa sig í að skrifa nokkur algeng tákn og rita nöfn sín eða 

annan texta með kínverskum táknum á veggspjöld. Í t.d. samfélagsfræði eða upplýsingamennt 

geta nemendur fengið að kynna sér kínverska speki og trúarbrögðin með því að leita 

upplýsinga og útbúa kynningu á efninu með myndum og texta. Í tónmennt kynna nemendur 

sér kínverska tónlistarmenningu og algeng hljóðfæri í Kína og útbúa  hljóðverk. Í 

heimilisfræði fjalla nemendur um ríka matarmenningu Kínverja og finna t.d. algengustu 

innihaldsefni, þekktar uppskriftir og einnig geta nemendur útbúið kínverskan mat, t.d. 

hrísgrjónarétt, kjúklingasúpu eða núðlur.  

 Kennsluaðferðir leiklistar í þessum kafla eru t.d. Látbragð og fá nemendur að leika 

atriði fyrir aðra nemendur sem mega giska á hvað verið sé að leika. Atriðið getur verið t.d.um 

það þegar ungur maður þarf að kveðja foreldra sína og halda í stríð. Umræður fara svo fram 

eftir atriðin. Hér er einnig hægt að nota aðferðina Kyrrmyndir og Hugarflug. Kennari spilar 

kínverska tónlist lágt til að skapa stemmingu og lætur þá alla loka augunum og koma sér 

notalega fyrir í hópi. Því næst lætur hann þá sjá fyrir sér að þeir séu Kínverjar, t.d. geta þeir 

verið Mulan og félagar á leið í stríðið, þeir geta verið hrísgrjónabændur eða þjónar keisarans. 

Mikilvægt er að skapa rétt andrúmsloft þegar nemendur eiga að sjá aðstæður fyrir sér í 

huganum. Kennarar geta raðað borðum og stólum á annan hátt en venjulega. Hann getur 

skreytt stofuna á einfaldan hátt, sérstaklega þegar yngstu börnin eiga í hlut. Nota má tónlist, 

kerti eða vasaljós. Málrómur kennara hefur einnig áhrif þegar á að skapa hátíðlega eða 

dularfulla stemmingu til að ná fram frjóum og skapandi hugmyndum. Með því að láta 

nemendur lifa sig inn í mismunandi aðstæður öðlast þeir dýpri skilning á efninu og persónum 

þess. Umhverfið og sagan lifnar við fyrir augunum á þeim og þeir nota skynfærin sín og 

hugarflugið til að upplifa söguna.  

 Önnur aðferð gæti verið Innri raddir þar sem tveir nemendur sitja á stól á móti hvor 

öðrum og ræða saman á meðan aðrir tveir nemendur standa fyrir aftan stólana og tala fyrir 

þeirra innri röddum. Nemendurnir á stólunum geta t.d. verið Mulan og faðir hennar sem vill 

ekki að hún fari í stríðið í sinn stað, en Mulan reynir að koma honum í skilning um að hún eigi 

ekki um annað að velja. Aðrir nemendur fylgjast með og upplifa vonandi efnið á annan hátt 

þegar þeir gera sér grein fyrir því að persónurnar hafa skoðanir og tilfinningar alveg eins og 

þeir. Innri raddirnar þurfa að leita í sinn eigin orðaforða til að orða djúpar og stundum erfiðar 

tilfinningar. 

Grikkland: 

Kennari hefur umræður með kveikjuspurningum, t.d. „Vitið þið hvar fyrstu Ólympíuleikarnir 

voru haldnir?“ „ Hvar haldið þið að fyrsta maraþonið hafi farið fram?“  Lykilorð fyrir 

hugstormun:  Ólympíuleikar, guðir, Herkúles, marmari, Aþena, leikrit. Margir nemendur 

kannast líklega við Disney myndina um Herkúles og gaman væri ef hægt væri að horfa saman 

á hana og nýta eins og áður hefur verið bent á.                                                                         

 Þennan kafla er auðvelt að samþætta með öðrum greinum eins og fyrri kafla. Í 

íþróttatíma má t.d. kynna íþróttaiðkun Forn-Grikkja, sögu maraþonhlaupa og  

Ólympíuleikanna. Í trúarbragðafræði eða samfélagsfræði geta nemendur kynnt sér grísku 

guðina og undirbúið kynningu á þeim. Einnig geta nemendur skoðað vísindi og heimspeki og 

útbúið kynningu á helstu verkum spekinganna, t.d. Sókratesar og Aristótelesar. Í textílmennt 

eða handmennt útbúa nemendur leirker eða aðra leirmuni, gott er að impra á því að leirmunir 

Grikkja til forna voru oftast skreyttir með myndum úr daglegu lífi fólksins. Einnig geta 

nemendur útbúið hið velþekkta tákn leiklistarinnar, grímurnar tvær, t.d. úr pappamassa, úr 

gifsi, leir eða myndrænt með teikningum og málverkum.  

 Kennsluaðferðir leiklistar í þessum kafla eru t.d. Spuni, Kastljós og Innri raddir. 

Hópnum er skipt í tvennt og þarf annar hópurinn að innihalda fjóra nemendur. Stærri hópurinn 

semur stutt leikverk eða spuna sem þeir sýna í ímynduðu útileikhúsi. Gott er að vera búin að 

undirbúa grunnhlutverkin og atburði fyrirfram til að spara tíma. Kennari getur verið búinn að 

setja niður persónur og atburðarás en gefa nemendum þrátt fyrir það nokkuð frjálsar hendur 

með túlkunina. Hinir fjórir nemendurnir kanna innri raddir tveggja persóna úr  kennsluefninu, 

t.d. á milli Alexanders og æðsta hershöfðingja hans. Tveir nemendanna sitja á stólum á móti 

hvor öðrum og hinir nemendur standa beint fyrir aftan stólana. Nemendurnir sem sitja eiga að 

ræða saman um eitthvað ákveðið efni eða uppákomu og á meðan þeir ræða málin þá tala 

nemendurnir sem eru fyrir aftan þá sem þeirra innri raddir og hugsanir. Þetta er góð æfing 

fyrir nemendur að orða erfiðar tilfinningar og skoðanir og þeir þurfa að nota sinn eiginn 

orðaforða til að lýsa þessum tilfinningum og skoðunum. Aðrir nemendur sem fylgjast með fá 

með þessu móti aðra sýn á persónurnar og atburði og oft annað sjónarhorn.  

 Kastljós er hægt að nota þannig að sá sem telur sig vita mikið um Alexander mikla 

býður sig fram til að sitja í kastljósinu og nemendur spyrja hann spurninga um persónu hans. 

Á þennan máta fær nemandi sem situr í kastljósinu að prófa eigin þekkingu og nemendur sem 

spyrja og hlusta og vonandi fá aðra sýn á persónuna og efnið. Þennan kafla um Grikkland er 

svo sjálfsagt að tengja inn í stærðfræðikennslu og impra á grískum reglum í stærðfræði.      

Rómaveldi: 

Kennari hefur umræður með kveikjuspurningum: „Hafið þið heyrt um Sesar?“, „Haldið þið að 

Sesar hafi fundið upp Sesarsalatið?“, „Hvað eru rómverskar tölur?“, „Hvað er latína? Lykilorð 

fyrir hugstormun: Sesar, hershöfðingjar, Júpíter, Rómulus, keisarar, skylmingaþrælar, latína.                                                           

 Í  íslensku fá nemendur að kynna sér latínu og skrifa nokkur vel valin orð eða 

setningar á latínu á veggspjöld. Í samfélagsfræði kynna nemendur sér menningu Rómverja 

eins og t.d. matinn, vínið, baðhúsin o.s.frv. og útbúa kynningarspjöld. Í sögu skoða nemendur 

merkar persónur í Rómarveldi eins og t.d. Sesar og Brútus og útbúa kynningu á þeim á 

veggspjald. Rómverjar voru mikil leikskáld, sömdu bæði dramatísk verk og gamanleiki. 

Nemendur semja og æfa stuttan gamanleik og eins og áður var nefnt er gott að vera búin að 

undirbúa verkið. Kennari getur verið búinn að búa til ákveðnar aðstæður og persónur og gefið 

nemendum svo nokkuð frjálsar hendur með túlkun. Hægt er að skipta nemendahópnum og láta 

annan hópinn æfa gamanleikinn og fá síðan fjóra nemendur í innri raddir til að leika t.d. 

samtal milli Brútusar og Sesars þar sem þeir eru bestu vinir, en Sesar er farinn að gruna að 

Brútus vilji honum illt. Þegar því er lokið er hægt að láta Sesar og Brútus sitja áfram á 

stólunum á meðan innri raddirnar fara í hóp hinna nemendanna og þeir nota kennsluaðferðina 

viðtöl og leika fjölmiðlamenn sem spyrja þá félaga spjörunum úr. Hægt að nota þetta sem 

vandamál sem nemendur þurfa að leysa, hvers vegna geta þeir ekki bara verið vinir og getum 

við hagrætt atburðum þannig að Brútus endi ekki á því að svíkja vin sinn?  

 Önnur góð hugmynd væri að nota aðferðina Örlagavef. Þannig sjá nemendur hvernig 

atburðirnir raðast frá því að Rómaveldi byggist og til endaloka þess þar sem tímaskeið þessa 

veldis miðað við t.d. þau tvö sem búið er að skoða var í styttra lagi. Kennsluaðferðin 

Örlagavefur er þannig að nemendur standa í hring og einn nemandi heldur á bandhnykli. Hann 

heldur í endann á bandinu og um leið og hann kastar fram staðreynd um efnið hendir hann 

bandhnyklinum yfir á annan nemanda og þannig kasta þeir hnyklinum á milli sín þar til allir 

halda í bandið og hafa kastað fram staðreynd um efnið. Örlagavefurinn er festur á veggspjald 

við tímalínu-blokkina og hægt er að skrifa lykilorð á litla miða og festa á vefinn. 

Perú: 

Kennari hefur umræður eins og áður með kveikjuspurningum: „Vitið þið hvar í heiminum 

Perú er?“, „Hvað eru Inkar?“, „Eru til lamadýr annars staðar í heiminum en í Perú?“. Lykilorð 

í hugstormun eru: Inkar, Kúskó, lamadýr, gull, sólin, regnskógar. Hér gæti Disney myndin 

Nýji stíllinn keisarans (Kúskó) hentað eins og áður hefur verið nefnt í sambandi við 

teiknimyndir.                                                                    

Í textílmennt fá nemendur að útbú líkan af þorpi í Perú sem inniheldur hús, hof, hallir, 

regnskóg og akra. Einnig fá þeir að útbúa muni úr t.d. leir eða pappamassa sem málaðir eru 

með gulllit. Í textílmennt og myndmennt er einnig hægt að vinna með mynstur sem voru 

áberandi hjá Inkum í t.d. klæðnaði og öðrum vefnaði o.fl. Í íþróttum er hægt að fjalla um að 

Inkar þekktu engin farartæki sem fóru á hjólum heldur voru það sendiboðar sem virkuðu 

nánast eins og tölvupósturinn og sms-skeytin gera í dag. Hægt er að útbúa leik þar sem settar 

eru upp nokkrar stöðvar og við hverja stöð stendur sendiboði. Einn fer af stað með mikilvæg 

skilaboð frá konungi og hleypur til næsta sendiboða og hvíslar að honum skilaboðunum og 

svo koll af kolli þar til skilaboðin hafa náð á leiðarenda. Einnig má gera leikinn erfiðari með 

því að nokkrir nemendur leika glæpamenn sem eru að reyna að koma í veg fyrir að skilaboðin 

nái á leiðarenda.  

 Kennsluaðferðir leiklistarinnar sem henta vel í þessa vinnu gætu t.d. verið Látbragð 

þar sem nemendur eiga að ákveða sitt hlutverk í þorpinu og leika sitt hlutverk. Svo kallar 

kennari stopp og þá breytast allir í kyrrmyndir. Kennari gengur þá á milli nemenda og spyr 

hverjir þeir séu, hvað þeir séu að gera, hvers vegna o.s.frv. Spuna er svo hægt að nota með því 

að segja við nemendur hvaða hlutverk þeir hafi og hvað þeir eigi að leika. Nokkrir nemendur 

eiga t.d. að leika grænmetisbændur sem eiga að fara til konungsins og segja honum að 

uppskeran hafi brugðist. Konungur leggur fyrir þá að leysa málið eða verða að öðrum kosti 

líflátnir. Nemendur sem leika bændurna fá núna að leita sér aðstoðar og mega þá láta aðra 

nemendur fá hlutverk t.d. galdramanns sem á að biðja til sólarinnar um meiri sól og hita eða til 

annarra bænda sem gætu aðstoðað o.s.frv. Með því að láta nemendur fá þetta vandamál og 

engar lausnir þurfa þeir að nota ímyndunaraflið til að leysa vandann og bjarga sér úr klípunni. 

Nemendur geri sér grein fyrir t.d. áhöldum sem til voru á þessum tíma og hvernig hægt sé að 

leysa þetta vandamál án „nútímalegra“ lausna. Þeir þurfa að setja sig í spor þeirra sem fjallað 

er um og skilningur þeirra á persónunum dýpkar. 

Evrópa á miðöldum: 

Kennari hefur umræður með kveikjuspurningum: „Hverjir voru valdamestir í evrópskum 

borgum á miðöldum?“, Hver býr í Páfagarði í Róm?“, „Hvernig haldið þið að lífið á Íslandi 

hafi verið á miðöldum?“. Lykilorð í hugstormun: kirkjur, páfi, munkar, riddarar, kóngur, lén.                

 Þennan kafla er hægt að samþætta bæði við trúarbragðafræði og textílmennt og 

handmennt. Nemendur ákveða eitt land í Evrópu og útbúa líkan af t.d. borg eða bæ og útbúa 

höll konungs, dómkirkjur og klaustur. Einnig geta nemendur útbúið fallega krossa. Í tónmennt 

má kynna nemendum evrópska kirkjutónlist frá miðöldum. Í stærðfræði má skipta nemendum 

í aðalsherra og bændur sem leigja landið af þeim. Reikna þarf út hvað bændurnir þurfa að 

greiða í leigu og útbúa einhvers konar bókhald aðalsherranna. Hvað ætli hafi kostað að leigja 

smá landskika af lénsherra á þessum tíma? Kennsluaðferðir leiklistar sem gætu verið 

gagnlegar í þessu efni eru t.d. hlutverkaleikur en þá er nemendum fengið hlutverk, t.d. getur 

einn verið aðalsherra og annar verið bóndi sem er að útskýra hvers vegna hann geti ekki 

borgað leiguna fyrir landið þennan mánuðinn. Þetta getur komið inn á siðferði aðalsmannsins, 

gefur hann bóndanum greiðslufrest eða lætur hann bóndann pakka saman og flytja? Umræður 

fara fram um hvað nemendur haldi að sé líklegast að hafi gerst í svona aðstæðum og hvernig 

þeir myndu sjálfir bregðast við í sömu sporum, bæði sem þessar miðaldapersónur eða í dag ef 

t.d. vinur þeirra skuldar þeim pening en getur ekki borgað? Svona vandamál og spurningar 

sem þeir þurfa að spyrja sig kemur inn á samvisku nemenda, ábyrgðartilfinningu og virðingu 

fyrir öðrum. Einnig þurfa þeir að orða tilfinningar sínar og skoðanir og færa rök fyrir vali sínu 

og viðbrögðum í aðstæðunum.   

 Önnur góð aðferð er t.d. samviskugöng en þá aðferð er gott að nota þegar verið er að 

skoða erfiðar ákvarðanir persóna. Einn nemandi getur fengið hlutverk ungrar stúlku sem hefur 

það val að annað hvort muni hún giftast mun eldri manni eða verða nunna í klaustri. Hún þarf 

að taka erfiða ákvörðun og velta fyrir sér kostum og göllum beggja valkosta. Allir nemendur 

nema unga stúlkan raða sér upp á móti hver öðrum þannig að þeir snúi andlitum hver að 

öðrum og mynda hálfgerð göng, eins og í marseringu. Helmingur nemenda talar fyrir þeirri 

ákvörðun að fara í klaustrið en hinn helmingurinn talar fyrir því að hún eigi að giftast eldri 

manninum. Á meðan unga stúlkan gengur hægt í gegnum göngin heyrast raddirnar. Þetta er 

mjög góð leið til að fá nemendur til að orða rök sín og finna góðar ástæður fyrir því hvers 

vegna viðkomandi ætti að velja þeirra leið. Einnig reynir á að nemendur finni eigin orð í 

sínum orðaforða til að forðast að segja allir það sama og hinir hafa þegar sagt. Þessi aðferð 

reynir einnig á það hjá nemendum að standa með ákvörðun sem kannski samræmist alls ekki 

þeirra eigin skoðun eða tilfinningum. Þeir verða að setja sig í hlutverkið sem þeim hefur verið 

úthlutað hverjar sem eigin skoðanir á efninu eru. 

Endurreisn og siglingar: 

Kennari hefur eins og áður umræður með kveikjuspurningum: „Vitið þið hver fann 

Ameríku?“, „Hver var Leonardo Da Vinci?“,“Hverjir bjuggu fyrst í Ameríku?“. Lykilorð í 

hugstormun: Leonardo Da Vinci, vísindi, prentvél, krydd, Ameríka, Kólumbus, indíánar.                                                                                                        

 Þetta efni hentar vel til að samþætta með t.d. landafræði þar sem nemendur skoða 

heimskort og sjá fyrir sér leiðina sem Kólumbus fór frá Evrópu til Ameríku. Siglingarleiðina 

geta þeir teiknað á heimskortið sem teiknað var upp í byrjun verkefnis. Í myndmennt gera 

nemendur eftirlíkingar af frægum listaverkum þessa tíma með myndlist, t.d. verk Da Vincis.                                              

Kennsluaðferðir leiklistar sem henta þessu efni eru t.d. Sérfræðingar. Hægt er að fjalla um 

uppgötvun prentvélarinnar og hvað það þýddi fyrir samfélagið um alla Evrópu. Kennari gerir 

allan nemendahópinn að sérfræðingum og þeir eiga að kynna sér sérstaklega prentvélina, gera 

skýrslu um það sem þeir komast að um prentvélina og hvaða máli hún skipti á þessum tíma og 

kynna fyrir öðrum nemendum. Hægt væri að láta nemendur útbúa stutt fréttablað sem þeir 

prentuðu fyrir bekkinn.  

 Önnur aðferð er Hugarflug með leiðsögn, kennari lætur nemendur loka augunum og 

ímynda sér að þeir séu á skipi Kólumbusar á leið vestur um haf til að kanna ókunn lönd. 

Kennari segir nemendum að sjá fyrir sér hafið svo langt sem augað eygir og biður þá að 

ímynda sér hvernig skipverjum hafi liðið á þessum tímapunkti. Hann tilkynnir þeim að þeir 

eigi að hafa augun enn lokuð og sjá fyrir sér ferðalagið en að hann ætli að ganga á milli þeirra 

og þegar hann snerti öxl þeirra eigi þeir að segja eitthvað um það t.d. hver persóna þeirra er, 

hvar hún sé stödd, hvað hún sé að gera og hvernig henni líði. Þessi aðferð kallast 

hugrenningar og er til þess gerð að fá nemendur til að deila með öðrum hugsunum sínum og 

upplifunum af efninu. Þetta er góð leið til að leyfa nemendum heyra aðra sýn á aðstæður og 

sjá að við sem manneskjur eigum svo margt sameiginlegt, sama á hvaða tíma við lifum. Öll 

verðum við hrædd, spennt eða hugfangin og það er stundum gott að fá staðfestingu á því að 

hugsanir og tilfinningar manns séu ekki óeðlilegar eða einstakar, manneskjur séu flestar mjög 

líkar inn við beinið þegar allt kemur til alls. 

Ameríka: 

Þessi kafli er gott framhald af kaflanum á undan og ef til vill gott að vinna þá saman. Hér má 

nota sömu aðferðir og í kaflanum á undan en skipta út persónum. Til dæmis má nota 

aðferðirnar hugarflug með leiðsögn og hugrenningar þannig að í stað skipverja séu nemendur 

annaðhvort Evrópubúar sem fluttu til Ameríku eða þrælar sem fluttir voru með þrælaskipum 

til Ameríku frá Afríku. Hér er einnig hægt að taka umræðu um þrælahald og þrælastríðið, 

frumbyggjana eða indíánana og sjálfstæðisyfirlýsingu Bandaríkjanna. Síðustu tvo kafla 

bókarinnar má einnig taka saman þar sem þeir teljast til síðustu 400 ára.  

Byltingar, þekking og réttindi og Nýtt árþúsund: 

Þessir lokakaflar bókarinnar og efni þeirra á vel heima t.d. í sögu og landafræði, nemendur 

geta kynnt sér byltingar og má þar leggja höfuðáherslu á ástæður og afleiðingar frönsku 

byltingarinnar annars vegar og svo hina svokölluðu iðnbyltingu hins vegar. Hvaða 

uppgötvanir voru gerðar í vísindum og tækni? Síðasti kaflinn býður upp á að nemendur kynni 

sér Sameinuðu þjóðirnar og hlutverk þeirra. Hægt er að láta nemendur velja sér land til að vera 

fulltrúi fyrir á þinginu og hlutverk fulltrúanna er að bregðast við þeim vanda sem steðjar að 

heiminum með aukinni fólksfjölgun, mengun og öðrum neikvæðum öflum. Nemendur þurfa 

að koma sér saman um hver raunverulegur vandinn sé og hvernig sé best að leysa hann eða að 

minnsta kosti draga úr alvarleika hans til framtíðar.  

 Þær kennsluaðferðir leiklistar sem gætu hentað vel með þessu efni eru Persónusköpun 

og Hugarflug með leiðsögn. Kennari lætur nemendur skrifa niður á blað persónu sem þeir 

vilja ímynda sér að þeir séu í frönsku byltingunni. Þeir skýra persónuna, skrifa niður útlit, 

starf, aldur, áhugamál og allt sem þeim dettur annað í hug. Þegar nemendur hafa lokið því 

biður kennari þá um að loka augunum og ímynda sér að þei séu staddir í miðjum átökum 

byltingarinnar. Þegar kennari hefur leitt þá áfram með tali ræða nemendur saman um upplifun 

sína, hvort þeim fannst auðvelt eða erfitt að lifa sig inn í aðstæðurnar, hvernig þeir halda að 

lífið hafi verið á þessum umbrotatímum. Umræður eftir svona upplifun hjálpa oft við að dýpka 

skilning nemenda á aðstæðunum og persónum.  

 Komdu og skoðaðu sögu mannkyns hentar vel í fjölbreytta kennslu þar sem m.a. 

kennsluaðferðir leiklistar eiga vel heima. Þegar þessum verkefnum lýkur ætti að blasa við 

skrautlegur veggur með fjölbreyttri vinnu sem gerir sögu mannkyns lifandi og áþreifanlegri 

fyrir nemendum.  

 

Linda Agnarsdóttir 

